
Thabelo u khou thusa makhulu u nea khuhu
mavhele.

A hasha khuhu nga mavhele. Dza lila khathihi
na u shavha.

“Ivhani na vhulenda, Thabelo,” vha ralo
makhulu.




Thabelo a gidimedza tshikukwana. U khou
toda u tshi doba uri a fare mathenga atsho a
suvhelelaho.

Tsha todzimela, tsha shavha.

“Ivhani na vhulenda, Thabelo. Irani ndi ni
sumbedze uri ni tshi farisa hani zwavhudi,”
vha ralo makhulu.

Thabelo u khou thusa makhulu u tevhela
makumba.

A a vhea tshigodeloni a sa khou londa.

“Ivhani na vhulenda, Thabelo,” vha ralo
makhulu.




Thabelo u khou tha tshimange mafhi. Tshi
khou lindela u a thetshela.

Mafhi a tevhuwa!

“Ivhani na vhulenda, Thabelo,” vha ralo
makhulu.

Thabelo a latela thanda kha Theko.

Nga vhukhakhi, a i rwa ngayo zwi vhavhaho.

“Ivhani na vhulenda, Thabelo!” vha ralo
makhulu.




Thabelo u khou thusa makhulu u fula
matamatisi.

A kokodza matamatisi a sa khou londa.

“Thetshelesani, Thabelo. A fuleni nga
vhulenda. Irani ndi ni sumbedze uri ni a fulisa
hani zwavhudi,” vha ralo makhulu.

—



Makhulu vha khou gama mavhudzi avho
nahone o piringana. Makhulu vha kokodza
mavhudzi avho.

Thabelo a vha litshisa u a gama.

“Kha vha vhe na vhulenda, Makhulu. Kha
vha ri ndi vha sumbedze uri a gamisiwa hani
zwavhudi,” u amba a tshi khou setshelela.




